
SUĠĠERIMENTI

Il-Kumitat għall-Kummerċ Internazzjonali jistieden lill-Kumitat għall-Iżvilupp, bħala l-
Kumitat responsabbli, sabiex jinkorpora s-suġġerimenti li ġejjin fil-mozzjoni għal riżoluzzjoni 
li se jadotta:

A. wara li kkunsidra s-Sħubija Strateġika UE-Afrika, u l-Istrateġija Konġunta UE-Afrika u l-
Pjan ta’ Azzjoni (2007) u s-Sħubija UE-Afrika dwar il-Kummerċ u l-Integrazzjoni 
Reġjonali kif ukoll dwar ix-Xjenza, is-Soċjetà ta’ l-Informazzjoni u l-Ispazju,

B. wara li kkunsidra t-tnedija tas-Sħubija UE-Afrika dwar l-Infrastruttura (2007), li tirrifletti 
l-bżonn għall-investiment fil-konnessjonijiet ta’ l-infrastruttura (it-trasport, l-enerġija, l-
ilma u l-ICT) sabiex ikun iffaċilitat l-iżvilupp sostenibbli,

C. wara li kkunsidra d-dikjarazzjoni tal-Business Forum UE-Afrika fl-okkażjoni tat-Tieni 
Samit UE-Afrika (2007),

1. Jiġbed l-attenzjoni li 9% ta' l-importazzjonijiet ta' l-UE ġejjin mill-Afrika; nofs dawn l-
importazzjonijiet huma prodotti relatati ma' l-enerġija, 23% huma manifatturati u 11% 
huma prodotti ta' l-ikel u prodotti agrikoli; l-Afrika tassorbi 8.3% ta' l-esportazzjonijiet ta' 
l-UE li 78% minnhom huma relatati ma' makkinarju, ma' kimiċi u ma' oġġetti 
manifatturati; l-Afrika t'Isfel hija l-ikbar sieħeb kummerċjali ta' l-UE (kemm fl-
importazzjonijiet kif ukoll fl-esportazzjonijiet); jiddispjaċih li l-kummerċ Ewropew mal-
pajjiżi Afrikani qed ikompli jonqos, għalkemm l-UE tibqa' l-iktar sieħeb kummerċjali 
importanti tagħha;

2. Jiġbed l-attenzjoni li l-iżvilupp ekonomiku mgħaġġel taċ-Ċina fl-aħħar għoxrin sena kellu 
impatt sinifikanti fuq ir-relazzjonijiet kummerċjali u ekonomiċi ta' bejn l-UE u ċ-Ċina 
b'mod ġenerali; il-kummerċ reċiproku totali wara l-1978 żdied b'iktar minn 60 darba u 
kellu valur ta' EUR 210 biljuni fl-2005; l-UE għaddiet minn fażi ta' surplus kummerċjali 
fil-bidu tat-tmeninijiet għal fażi ta' defiċit ta' EUR 106 biljuni fl-2005, l-ikbar defiċit 
kummerċjali tagħha ma' kwalunkwe sieħeb kummerċjali, u ċ-Ċina issa hija t-tieni l-ikbar 
sieħeb kummerċjali ta' l-UE wara l-Istati Uniti; fl-2000, l-UE kkonkludiet ftehima 
bilaterali ta' aċċess għas-suq maċ-Ċina, ftehima li kienet pass neċessarju fil-proċess ta' 
adeżjoni taċ-Ċina mad-WTO u din l-adeżjoni biddlet it-tendenzi globali tal-kummerċ 
b'ħafna modi differenti;

3. Jirrimarka li xi 3.6% ta’ l-importazzjonijiet Ċiniżi ġejjin mill-Afrika u li l-Afrika tassorbi 
2.8% ta' l-esportazzjonijiet Ċiniżi; jiġbed l-attenzjoni li l-valur tal-kummerċ Ċiniż ma' l-
Afrika żdied minn USD 2 biljuni fl-1999 għal madwar USD 39.7 biljuni fl-2005; iċ-Ċina 
issa hija t-tielet sieħeb kummerċjali l-iktar importanti ta' l-Afrika; l-Afrika qed issir 
b’mod ċar il-fruntiera ekonomika għaċ-Ċina, li hija effettiva ħafna fl-assoċjazzjoni ta' 
strateġiji ta’ għajnuna bi tpartit għaż-żejt ma' għodod tal-politika barranija;

4. Jinnota l-fatt li ċ-Ċina qed tinvesti fl-infrastruttura, element ewlieni fl-aċċellerazzjoni tat-
tkabbir, fit-tnaqqis tal-faqar u fiż-żieda tal-kapaċità kummerċjali; jirrakkomanda sabiex l-
UE ddawwar aktar mill-baġit attwali ta’ għajnuna lejn proġetti ta’ infrastruttura li ma 
jistgħux jattiraw investiment dirett minn barra;

5. Jiġbed l-attenzjoni li ċ-Ċina f'dawn l-aħħar snin għaddiet minn tkabbir ekonomiku kbir, 
tkabbir medju ta' 9% kull sena, u saret esportatur ewlieni; jenfasizza li qawmien mill-ġdid 
taċ-Ċina bħala ekonomija dinjija ewlenija biddlet fundamentalment l-istatus quo tal-
movimenti tal-kummerċ u tas-swieq internazzjonali; josserva li biex tinżamm din l-
espansjoni, iċ-Ċina saret importatur nett taż-żejt kif ukoll ta’ ħafna materji primi oħra u 
prodotti minerali, u d-domanda tagħha għolliet ħafna l-prezzijiet tal-forom kollha tal-
prodotti minerali u agrikoli;

6. Jiġbed l-attenzjoni li d-domanda taċ-Ċina għaż-żejt f'dawn l-aħħar erba' snin kienet ta' 
madwar 40% tad-domanda dinjija għaż-żejt; jenfasizza li 30% ta’ l-importazzjonijiet taż-
żejt mhux raffinat taċ-Ċina ġejjin mill-Afrika; jenfasizza l-fatt li d-dipendenza taċ-Ċina 
fuq iż-żejt impurtat, minerali u materji primi oħra, tidher li se tkompli tikber, u li sa l-
2010, iċ-Ċina hija mistennija li timporta 45% tal-bżonnijiet taż-żejt tagħha; jenfasizza li 
d-domanda tagħha, li dejjem qed tikber, għall-enerġija u x-xewqa tagħha li tkabbar l-
importazzjoni tagħha ta' l-enerġija, wassluha biex tfittex fornituri taż-żejt fl-Istati 
Afrikani; iqis ta’ importanza kbira l-istedina ta’ l-UE lis-setgħat politiċi u lill-investituri 
internazzjonali kollha li joperaw fl-Afrika sabiex jirrispettaw bi sħiħ ir-regoli ta’ 
salvagwardja soċjali u ambjentali stabbiliti fl-2002 mill-Bank Dinji għall-industriji 
estrattivi;   

7. Jixtieq jara approċċ li jiffoka fuq “Aktar Ewropa fl-Afrika” li jkun ġej mill-politiki ta' l-
UE b'mod ġenerali;  jixtieq li jkun hemm aktar viżibilità Ewropea (it-tisħiħ tad-dehra 
Ewropea bħala reġjun) u preżenza aktar qawwija ta’ l-istituzzjonijiet intermedjarji 
Ewropej madwar l-Afrika (aktar kmamar tal-kummerċ bilaterali, kamra Ewropea barra 
mill-Ewropa, aktar fora Ewropej ta’ negozju, kuntatti aktar b’saħħithom ma’ dijaspori 
Ewropej u Afrikani), li huma essenzjali għall-ħolqien ta’ rabtiet ekonomiċi aktar 
b’saħħithom bejn l-UE u l-Afrika; 

8. Jirrimarka li l-politika aggressiva ta’ kummerċ taċ-Ċina qed ikollha impatt konsiderevoli 
fuq l-interessi Ewropej fil-kontinent Afrikan, kif ukoll fuq l-aċċess ta’ l-UE għall-prodotti 
minerali, u li l-UE, filwaqt li tibqa' l-akbar donatur ta' l-Afrika, f'dawn l-aħħar għaxar 
snin ma rnexxiliex tikkombina l-għoti ta' għajnuna ma' espansjoni sostenibbli fir-
relazzjonijiet kummerċjali tagħha mal-pajjiżi Afrikani;

9. Jenfasizza l-importanza sabiex l-Afrika tiżviluppa l-istrateġija tagħha fir-rigward taċ-
Ċina; jinnota li din l-istrateġija hi ta’ importanza fit-titjib tan-natura reċiproka tar-
relazzjonijiet kummerċjali bejn iċ-Ċina u l-Afrika; jenfasizza li din l-istrateġija għandha 
tiffoka fuq parteċipazzjoni akbar mill-ħaddiema Afrikani fil-proġetti Ċiniżi fl-Afrika, 
aktar impenn min-naħa taċ-Ċina sabiex tittrasferixxi t-teknoloġija u aċċess aħjar għas-
swieq Ċiniżi għal esportazzjonijiet tipiċi Afrikani bħall-kafè, il-kakao u l-prodotti tal-
ġilda;

10. Jirrikonoxxi l-fatt li l-implimentazzjoni tal-Ftehimiet ta’ Sħubija Ekonomika (EPAs), 
b’mod speċjali l-elementi ta’ l-iżvilupp sostenibbli, u l-konklużjoni tar-Rawnd ta’ Doha 
jistgħu jibbenefikaw minnhom kemm il-pajjiżi ta' l-UE kif ukoll ta' l-Afrika, permezz ta' 
opportunitajiet akbar ta' kummerċ; jirrakkomanda lill-Kummissjoni biex tgħin permezz 
ta’programmi konkreti ta’ bini ta’ kapaċità u ta' ffaċilitar kummerċjali fl-Afrika;  b’mod 
partikulari, l-UE tista’ tgħin lis-settur privat sabiex iwaqqaf laboratorji effettivi għall-

ittestjar ta’ prodotti/ikel; permezz ta’ din l-għajnuna jistgħu jittejbu l-opportunitajiet ta’ 
esportazzjoni lejn l-UE (u possibilment lejn iċ-Ċina) u jkun żgurat aktar ittestjar 
affidabbli fis-swieq lokali;

11. Jinnota l-fatt li għal kuntrarju ta' l-istrateġija ta' l-UE, l-approċċ tal-politika tal-kummerċ 
Ċiniża lejn l-Afrika huwa bbażat fuq relazzjonijiet bejn Stati individwali u jittraskura 
referenzi għad-drittijiet tal-bniedem, għar-responsabiltà soċjali korporattiva, u l-
istandards ambjentali u soċjali, b’hekk iċ-Ċina għandha vantaġġ komparattiv kemmxejn 
konsiderevoli fl-Afrika;   

12. Jara li hemm distorsjoni tal-kompetizzjoni internazzjonali, peress li l-kompetituri ġodda 
mis-swieq emerġenti m'humiex soġġetti għar-regolamenti stretti ta' l-OECD dwar l-
istandards ambjentali, soċjali u etiċi, li sussegwentement ġew trasposti fil-liġijiet 
nazzjonali tal-membri ta’ l-OECD; jirrakkomanda li l-Kummissjoni tikseb appoġġ 
internazzjonali għal dawn l-istandards;

13. Jirrimarka li l-attenzjoni partikolari li ċ-Ċina qed tiffoka fuq il-kontinent Afrikan u s-
suċċess tal-politika tagħha, juru li l-Afrika għandha potenzjal, speċjalment bħala fornitriċi 
ta' prodotti minerali u ta' sorsi ta' enerġija; jemmen li hemm ambitu wiesa’ għall-
espansjoni tar-relazzjonijiet kummerċjali bejn l-UE u l-Afrika, b’vantaġġi bla dubju ta’ 
xejn, għaż-żewġ naħat; 

14. Jirrakkomanda bi sħiħ sabiex il-Kummissjoni tevalwa l-imsemmi “Ftehimiet Interim ta’ 
Sħubija Ekonomika”, il-“Kollox Barra l-Armi” (EBA), u l-Ftehima tal-Pajjiżi l-Anqas 
Żviluppati (LCD) bl-għan li wieħed jifhem jekk, u kif, il-Kumapniji Ċiniżi li qed joperaw 
fl-Afrika jistgħux japprofittaw b’mod li jinkwieta, li mhux proporzjonat jew li mhux 
maħsub, mill-aċċess vantaġġuż għas-suq permezz ta’ dawk il-ftehimiet. 

15. Jirrikonoxxi li l-iżvilupp ekonomiku ta’ l-Afrika fil-futur huwa ġustament prijorità għall-
Unjoni Ewropea; jirrikonoxxi li “integrazzjoni kummerċjali u reġjonali” hija waħda mill-
erba’ prijoritajiet ta’ politika definiti fl-Istrateġija Konġunta UE-Afrika;

16. Jiġbed l-attenzjoni għad-diversifikazzjoni tal-kummerċ b’mod ġenerali hija fattur ewlieni 
għall-Afrika sabiex ikun hemm tkabbir ekonomiku affidabbli fl-Istati kollha Afrikani; 
jenfasizza l-fatt li l-esportazzjonijiet Ċiniżi ta’ prodotti lejn l-Afrika m’għandhomx 
ifixklu l-iżvilupp ta’ l-industriji Afrikani jew jeqirdu l-kompetittività ta’ dawn l-industriji;

17. Jistieden lill-Kummissjoni u lill-Istati Membri sabiex jiżviluppaw fi żmien qasir flimkien 
ma’ l-Istati Afrikani, strateġija għall-isfruttar tal-materji primi tagħhom, peress li huwa fl-
interess tagħhom fit-tul li jikkontrollaw l-estrazzjoni tal-materji primi tagħhom u li 
jikkumerċjalizzaw il-materji primi tagħhom u l-prodotti pproċessati fis-swieq dinjija;

18. Jistieden lill-Kummissjoni biex tevalwa sa fejn jistgħu jiġu negozjati b’mod effettiv 
parametri kwalitattivi għar-relazzjonijiet internazzjonali tal-kummerċ fi ħdan id-WTO, 
speċjalment fir-rigward tal-possibilità li ssir distinzjoni bejn “prodotti simili” billi titkejjel 
u tiġi ttikkettata l-marka ekoloġika tal-Metodi ta’ l-Ipproċessar u tal-Produzzjoni (PPM), 
u kif il-monitoraġġ tal-politika kummerċjali tad-WTO jista’ jissaħħaħ permezz ta’ l-
uffiċċji tal-Ftehimiet Multilaterali Ambjentali;

19. Jirrakkomanda li l-Kummissjoni u l-Istati Membri jilħqu ftehim maċ-Ċina sabiex 
jistabbilixxu standards komuni fl-Afrika fir-rigward ta’ l-impjieg u t-taħriġ tal-ħaddiema 
lokali skond standards tax-xogħol rikonoxxuti internazzjonalment; jirrakkomanda l-
koperazzjoni mal-kuntratturi u l-fornituri lokali u t-trasferiment ta’ 'know-how' tekniku; 
jirrakkomanda rispett għall-ħarsien ta’ l-ambjent permezz tar-riċiklaġġ ta' l-iskart u ta' 
materjali użati u ta' miżuri għall-effiċjenza enerġetika;

20. Jikkonsidra li l-koperazzjoni u l-assistenza teknika fl-estrazzjoni u fil-
kummerċjalizzazzjoni tal-materji primi għandhom ikunu fattur importanti ta’ kwalunkwe 
offerta Ewropea lill-Afrika; għalhekk, jappella sabiex jiġu pprovduti programmi ta’ taħriġ 
sabiex f’dawn l-oqsma, b’mod partikulari fil-kuntest tal-koperazzjoni għall-iżvilupp;

21. Jirrakkomanda sabiex il-Kummissjoni tinsisti, fi ħdan il-qafas tan-negozjati li għaddejjin 
maċ-Ċina, dwar kapitolu kummerċjali ġdid fil-Ftehima ta' Sħubija u ta' Koperazzjoni 
(PCA), dwar lingwaġġ li jorbot fir-rigward ta’ l-istandards fundamentali tax-xogħol ta’ l-
ILO, dwar responsabilità korporattiva soċjali u ambjentali, dwar dispożizzjonijiet kontra 
d-dumping soċjali u ambjentali, dwar ir-rakkomandazzjonijiet ta’ l-ILO għal xogħol 
deċenti u dwar ir-rispett ta’ rekwiżiti li ġejjin minn ftehimiet internazzjonali għad-
drittijiet tal-bniedem; 

22. Jirrakomanda li jsiru sforzi sabiex ikun żgurat li l-kuntratturi Ewropej jużaw ħaddiema 
lokali u lis-settur privat lokali għall-proġetti u jiżguraw sostenibilità fiċ-ċiklu tal-ħajja tal-
proġetti; jenfasizza l-importanza ta’ settur privat imsaħħaħ u diversifikat għal żvilupp 
sostenibbli u għat-tneħħija tal-faqar fil-kontinent Afrikan;

23. Jikkunsidra t-twaqqif ta' oqfsa ekonomiċi reġjonali u aktar koperazzjoni reġjonali fost l-
Istati Afrikani, oqfsa li għandhom ikunu ta’ l-akbar importanza għall-iżvilupp ekonomiku 
sostenibbli ta’ l-Afrika; jiġbed l-attenzjoni dwar l-involviment taċ-Ċina fl-Afrika għandu 
jwassal għal appoġġ ikbar għall-koperazzjoni kummerċjali reġjonali fost l-Istati Afrikani;

24. Jirrakkomanda li l-Kummissjoni, b'mod aktar ġenerali, tagħti bidu għal skambju ta’ 
opinjonijiet ta’ livell għoli mal-partijiet korrispondenti Ċiniżi tagħhom dwar il-politiki ta’ 
l-iżvilupp li qed jimxu magħhom iċ-Ċina u l-UE u kif tittejjeb il-koperazzjoni reċiproka;

25. Jifhem li t-twettiq urġenti ta’ l-Għanijiet tal-Millenju għall-Iżvilupp (MDGs) jirrikjedi 
żvilupp sostenibbli fil-pajjiżi Afrikani, b’iktar dħul ikun iġġenerat fil-livell lokali; 
jemmen li, fost affarijiet oħra dan għandu jinkludi d-diversifikazzjoni ekonomika 
lilhinn mid-dipendenza fuq l-esportazzjoni ta’ prodotti minerali, kif ukoll it-tisħiħ ta' l-
integrazzjoni reġjonali; 

26. Jirrikonoxxi l-fatt li l-investiment ekonomiku Ewropew jinsab fi żvantaġġ kompetittiv fl-
Afrika minħabba sussidji li jidhru jew li huma pubbliċi ta’ proġetti Ċiniżi u offerti 
magħmula mill-gvern Ċiniż (jew minn kumpaniji tal-gvern Ċiniż), minħabba l-ispejjeż 
ogħla kkawżati minn standards soċjali u ekonomiċi li l-kompetituri Ċiniżi ma japplikawx, 
minħabba għajnuna Ċiniża marbuta li tipprevjeni kumpaniji Ewropej milli jidħlu għal 
proġetti ffinanzjati mill-għajnuna Ċiniża u minħabba aċċess limitat għal iffinanzjar u għal 
strumenti ta’ kopertura kontra riskji ta’ l-investiment għall-kumpaniji Ewropej;

27. Jilqa’ b’sodisfazzjon il-fatt li ċ-Ċina hija membru tas-CITIES (il-Konvenzjoni dwar 

Kummerċ Internazzjonali ta’ Speċijiet Selvaġġi  ta’ Fawna u Flora li jinsabu fil-periklu li 
jiġu estinti); jirrakkomanda li ċ-Ċina, filwaqt li jkollha kummerċ ma’ l-Afrika, tirrispetta 
b’mod sħiħ is-CITIES minħabba li din il-Konvenzjoni għandha l-għan li tiżgura li l-
kummerċ internazzjonali f’tipi ta’ annimali u pjanti selvaġġi ma jkunx ta’ theddida għas-
sopravivenza tagħhom; jilqa’ b’sodisfazzjon, f’dan ir-rigward, l-iffirmar f’Ġunju 2007  
ta’ 9 snin ta’ moratorja fir-rigward tal-kummerċ fl-avorju; 

28. Jistieden lill-Kummissjoni biex tniedi diskussjonijiet maċ-Ċina dwar appoġġ konkret 
għall-‘Inizjattiva dwar it-Trasparenza ta’ l-Industriji Estrattivi’, li diġà ġiet approvata 
miċ-Ċina;

29. Jikkritika s-self b’rati ta’ imgħax inqas minn dawk fis-suq (soft loans) Ċiniżi  tat-tip "tied 
aid" u s-sussidjar sistematiku tal-kumpaniji ta’ kostruzzjoni li huma proprjetà ta’ l-Istat 
f’kompetizzjoni internazzjonali; għall-kuntrarju, iċ-Ċina tipproteġi s-suq domestiku 
tagħha permezz ta’ sistema ta’ kwalifikazzjoni diskriminatorja li skond studju 
kkummissjonat mid-Direttorat Ġenerali għall-Kummerċ, kissret il-proporzjon tas-suq ta’ 
kuntratturi barranin minn 6% qabel l-adeżjoni taċ-Ċina mad-WTO għal inqas minn 1% 
tal-lum;

30. Ifakkar li fl-2007, iċ-Ċina stabbilixxiet iċ-China Investment Cooperation Ltd  b’assi ta’ 
USD 200 000 000 000, li bħalissa tikkostitwixxi s-sitt l-ikbar fond sovran ta’ rikkezzi fid-
dinja;

31. Ifakkar li l-kumpaniji Ċiniżi li huma proprjetà ta’ l-Istat ovvjament jistgħu jieħdu riskji 
kbar billi jinvestu fl-Afrika; jinnota l-fatt li l-kumpanija Ċiniża ta’ l-enerġija CNOOC Ltd 
ħabbret li se tixtri sehem ta’ 45% f’ zoni taż-żejt ‘offshore’ (offshore oil field) li fin-
Niġerja li jiswa USD 2 270 000 000;

32. Jirrikonoxxi li s-Sħubija Strateġika Afrika – UE identifikat l-iżvilupp ta’ swieq domestiċi 
u ta’ integrazzjoni reġjonali bħala prijorità strateġika; din l-Istrateġija se tkun appoġġjata 
permezz ta’ Sħubija Afrika – UE dwar il-Kummerċ u l-Integrazzjoni Reġjonali; f’dan il-
kuntest, l-Ewwel Pjan ta’ Azzjoni (2008-2010) jitlob li jkun hemm l-implimentazzjoni ta’ 
Sħubija Infrastrutturali UE-Afrika bħala prijorità li tappoġġja l-investiment 
f’infrastruttura sostenibbli fis-setturi relevanti kollha;

33. Jirrikonoxxi t-tnaqqis qawwi tas-sehem tar-riżorsi allokati għall-infrastruttura matul is-
snin disgħin mill-gvernijiet Afrikani u mill-aġenziji ta' l-għajnuna għall-iżvilupp; 
jirrikonoxxi wkoll li l-appoġġ ta’ l-Istati Membri għall-infrastruttura ekonomika u għas-
servizzi naqas matul dawn l-aħħar għax snin, speċjalment fit-trasport u parzjalment fl-
enerġija;

34. Jirrakkomanda li l-Kummissjoni toħloq proċeduri ta’ għajnuna għall-iżvilupp ta’ l-UE li 
jaħdmu b’mod iktar mgħaġġel f’dak li għandu x’jaqsam ma’ l-infrastruttura; dan jista’ 
jwassal għal kundizzjonijiet ugwali bħal dawk li għandhom kumpaniji Ċiniżi li 
jibbenefikaw mir-rispons mgħaġġel ħafna ta’ għajnuna mill-Gvern Ċiniż jew minn 
proċeduri ta’ self appoġġjati mill-gvern;

35. Jirrakkomanda li l-Kummissjoni u l-Istati Membri jagħtu prijorità lill-proġetti ta’ 
infrastruttura appoġġjati minn fondi ta’ l-UE, skond l-impatt tagħhom fuq l-integrazzjoni 

reġjonali u żvilupp potenzjali għall-kontinent kollu (“Netwerks Trans-Afrikani”); 
jirrakkomanda li, sabiex jikkwalifikaw għal iffinanzjar mill-Kummissjoni, kumpaniji 
għandhom jirrispettaw l-istandards ambjentali, soċjali u finanzjarji stabbiliti mill-acquis 
communautaire ta' l-UE;

36. Jirrakkomanda li l-Kummissjoni tifforma Task Force Afrikana biex tindirizza l-isfidi 
strateġiċi, politiċi, kummerċjali u infrastrutturali u oqsma oħra relatati b’mod iktar 
koerenti; barra minn hekk, din it-Task Force tista’ tgħin biex ikun hemm kundizzjonijiet 
ugwali bħal dawk ta’ kompetituri minn reġjuni oħrajn; oqsma ewlenin li għandhom 
jingħataw attenzjoni għandhom jinkludu: l-iffinanzjar għall-esportazzjoni, l-
assikurazzjoni ta’ kreditu għall-esportazzjoni, l-akkwist pubbliku u r-regoli u l-proċeduri 
ta’ trasparenza;

37. Jifhem l-irwol pożittiv u profond li l-ICT għandha b’mod ġenerali fl-appoġġ għat-tkabbir, 
il-kompetittività u l-ħolqien ta’ l-impjiegi; jirrakkomanda li l-Kummissjoni tallinja 
programmi Afrikani u Ewropej eżistenti b’attenzzjoni akbar fuq il-bini tal-kapaċità ta’ l-
ICT għall-SMEs permezz ta’ sħubijiet pubbliċi-privati biex tiżgura li istituzzjonijiet u 
politiki jkunu mibnija biex jiffaċilitaw  l-investiment, l-innovazzjoni u t-trasferiment tat-
teknoloġija;

38. Jirrikonoxxi li aċċess għal sorsi ta’ enerġija sostenibbli għandu relevanza kbira għaż-
żewġ kontinenti; is-sħubija Ewropea-Afrikana għandha tinkludi s-sigurtà tal-provvista, it-
trasferiment teknoloġiku fis-settur ta’ l-enerġija li tiġġedded, l-estrazzjoni sostenibbli ta’ 
riżorsi u t-trasparenza tas-swieq ta’ l-enerġija;

39. Jappoġġja l-inizjattiva UE-Afrika dwar il-klima biex il-pajjiżi Afrikani jiġu mgħejuna 
jittrattaw l-effetti ħżiena fir-rigward tal-bidla fil-klima fuq l-ambjent u l-ekonomiji 
tagħhom; jappoġġja reġim internazzjonali dwar il-klima għal wara l-2012 li jtejjeb il-
mekkaniżmu nadif għall-iżvilupp u li jistabbilixxi approċċi internazzjonali relatati mas-
settur għat-tnaqqis ta’ gassijiet li għandhom effett ta’ serra;

40. Jirrakkomanda li l-Kummissjoni ttejjeb il-kopertura tar-riskju ta’ l-investiment provduta 
mill-istituzzjonijiet finanzjarji Ewropej sabiex tnaqqas ir-riskji ta’ l-investiment għas-
settur privat f’oqsma strateġikament importanti bħall-materji primi u s-setturi ewlenin ta’ 
l-infrastruttura (inklużi dawk teknoloġiċi ħafna) li se jikkontribwixxu b’mod pożittiv 
għall-iżvilupp fil-pajjiżi Afrikani; jemmen li dan jista’ ċertament iwassal għal ugwaljanza 
vis-à-vis kumpaniji Ċiniżi li huma proprjetà ta’ l-Istat jew li huma appoġġjati mill-istat li 
jinvolvu inqas tħassib dwar l-immaniġġjar tar-riskju;

41. Jirrakkomanda li l-Kummissjoni, il-Bank Ewropew għall-Iżvilupp u l-aġenziji Ewropej 
għal żvilupp bilaterali joħorġu iktar riżorsi finanzjarji li jmorru f’fondi speċjalizzati 
allokati għal żvilupp infrastrutturali fl-Afrika; jirrakkomanda li l-kompetizzjoni tkun 
iffukata fuq il-kwalità, is-sostenibilità u l-ispiża taċ-ċiklu tal-ħajja tal-proġett iktar milli 
fuq “l-iktar stima baxxa ta' l-ispejjeż" għall-fażi ta' kostruzzjoni; kuntratti twal ta’ dan it-
tip se jiżguraw li l-flus li ġejjin mit-taxxi fl-Ewropa fil-verità jaqdu lill-persuni lokali għal 
tul ta’ żmien u jiffaċilitaw it-trasferiment tat-teknoloġija għall-industrija tal-kostruzzjoni 
lokali u jgħinu biex jiżdied l-impjieg lokali;

42. Jiddubita l-bidla li ġejja minn għajnuna għal proġett għal appoġġ baġitarju u mir-Regoli 

Internazzjonali ta’ l-Akkwist għal Dokumenti ta’ Offerti Standard għal Sistemi Nazzjonali 
ta’ Akkwist li saru minn istituzzjonijiet Ewropej u minn istituzzjonijiet finanzjarji 
internazzjonali; jirrakkomanda li l-Kummissjoni tevalwa mill-ġdid l-istrateġija tagħha u 
tirrapporta lura lill-Parlament qabel is-Samit li jmiss UE-Afrika.

